
ՆԵՐԱԾՈՒԹՅՈՒՆ 

Երեխայի զարգացման յուրահատկությունները պահանջում են 
առանձնահատուկ ուշադրություն ու մոտեցում, մանավանդ երբ 
խոսքը մտավոր զարգացման խանգարումների մասին է։ 
Մտավոր զարգացման՝ հատկապես 3-րդ և 4-րդ աստիճանի 
խանգարումները խորը ազդեցություն են ունենում երեխայի 
ճանաչողական, վարքային, հուզական և սոցիալական 
զարգացման վրա։ Այս երեխաների աջակցման գործընթացում 
ծնողի դերը վճռորոշ նշանակություն ունի։ 

Ծնողը՝ որպես հիմնական խնամող, որպես նրբազգաց 
ընկալող և ուղղորդող, դառնում է երեխայի աշխարհի 
բացահայտողը։ Դրա համար անհրաժեշտ է. 

 ճանաչել երեխայի իրական կարիքներն ու հակումները, 
 ընդունել նրա առանձնահատկությունը որպես 

զարգացման այլընտրանքային ձև, 
 սովորել շփվել ոչ վերբալ ու պարզ եղանակներով, 
 ձևավորել համապատասխան միջավայր և առօրյա ռեժիմ, 
 մասնակցել զարգացմանն օժանդակող ծրագրերին ու 

զբաղվածության ձևերին, 
 դառնալ աջակցության համայնքի անդամ՝ փոխօգնության 

և սեփական փորձը մյուսներին փոխանցելու նպատակով։ 
Այս ամենը ծնողից պահանջում է ոչ միայն հոգեկան 

ամրություն, այլ նաև շարունակական կրթություն, գիտելիքի 
հարստացում և հմտությունների անընդհատ զարգացում (Brown, 
P., & Taylor, J. 2024; Ranta, K., Saarimäki, H., Kountu, E. 2024)։ 

Համագործակցությունը՝ որպես հաջողության գրավական 

Մենակ քայլելը դժվար է, բայց միասին հնարավոր է 
վերարժևորել յուրաքանչյուր քայլը և դարձնել ավելի 
արդյունավետ։ Աջակցության խմբերը, մասնագիտական 
կառույցները, ուսումնական հաստատությունները, տեղական 
կազմակերպությունները և պետական համապատասխան 
մարմինները կարող են՝ 

 ապահովել տարբեր ռեսուրսների և ծառայությունների 
հասանելիություն, 

 նպաստել մասնագիտական խորհրդատվությանը, 
 աջակցել ծնողական իրավունքների իրացմանն ու 

պաշտպանությանը, 
 ձևավորել դրական սոցիալական միջավայր ներառական 

մտածողությամբ։ 
Ծնողները պետք է իմանան՝ իրենք մենակ չեն։ Այդ 

գիտակցությունը կօգնի նրանց հույսը չկորցնել, կնպաստի 
դիմակայունության, չհանձնվելու, տոկունության բարձրացմանը։ 

ԵՐԵԽԱՅԻ ՈՒՆԱԿՈՒԹՅՈՒՆՆԵՐԻ ԵՎ ԿԱՐԻՔՆԵՐԻ 
ՃԱՆԱՉՈՒՄ 

Երեխայի հաջող զարգացման և ինքնաիրացման 
ճանապարհին կարևոր նախապայման է երեխային ճանաչելը՝ 
հասկանալով նրա հնարավորություններն ու 
սահմանափակումները։ Մտավոր զարգացման 3-րդ և 4-րդ 
աստիճանի խանգարում ունեցող երեխաները, չնայած 
զարգացման լուրջ սահմանափակումներին, ունեն յուրահատուկ 
ներուժ և կարողություններ, որոնք կարող են դրսևորվել 
համապատասխան աջակցության դեպքում։ 

Ծնողները հաճախ կանգնում են զգայական 
ծանրաբեռնվածության, անորոշության և երբեմն՝ մերժված 
լինելու խնդրի առաջ, երբ իմանում են երեխայի խանգարման 
մասին։ Այդ փուլում հատկապես կարևոր է մասնագետների 
կողմից տրամադրվող մանկավարժահոգեբանական 
աջակցությունը, որը կօգնի ծնողին՝ 

 Ընդունել երեխայի առանձնահատկությունը առանց 
մեղավորության զգացումի։ 

 Սովորել դիտարկել և ճանաչել երեխայի վարքի, 
արձագանքների ու հուզական դրսևորումների իմաստը։ 

 Ուսումնասիրել երեխայի պահպանված կարողությունները 
և դրանք զարգացնելու ուղիները։ 

 Արժևորել ամենափոքր դրական տեղաշարժերը 
զարգացման ընթացքում։ 

Անհրաժեշտ է հիշել, որ յուրաքանչյուր երեխա ունի 
զգացմունքային աշխարհ, շփման կարիք, սիրելու և սիրվելու 

պահանջ։ Այդ պատճառով ծնողի հոգեբանական 
պատրաստվածությունը և զգայական հավասարակշռությունը 
առաջնային են երեխայի հետ հարաբերության մեջ։ 

 
Մասնագետների նպատակն է օգնել ծնողներին․ 

 Ավելի լավ հասկանալ իրենց երեխայի կարիքներն ու 
հնարավորությունները, 

 ստանալ գործնական խորհուրդներ և մեթոդական 
աջակցություն, 

 արդյունավետ համագործակցել մասնագետների՝ 
մանկավարժների, լոգոպեդների, հոգեբանների և 
բժշկական անձնակազմի հետ, 

 ստեղծել խթանող և աջակցող միջավայր երեխայի 
զարգացման համար տանը և առօրյայում։ 

Այս ամենն ուղղված է ծնողներին փոխանցելու ոչ միայն 
տեսական տեղեկատվություն, այլև գործիքներ, օրինակներ և 
վարժություններ, որոնք կարելի է կիրառել տարբեր 
իրավիճակներում։ 

ՄԱՆԿԱՎԱՐԺԱՀՈԳԵԲԱՆԱԿԱՆ ԱՋԱԿՑՈՒԹՅՈՒՆ 
ԾՆՈՂՆԵՐԻՆ 

Ծնողներին տրամադրվող մանկավարժահոգեբանական 
աջակցությունն իրականացվում է մի քանի հիմնական 
ուղղություններով․ 

 Տեղեկատվական աջակցություն – Տրամադրվում են 
պարզ, հասանելի և գիտահեն տվյալներ երեխայի 
խանգարման տեսակի, դրա դրսևորումների ու 
զարգացման հնարավոր ուղիների մասին։ 

 Զգայական աջակցություն – Հոգեբանը կամ հատուկ 
մանկավարժը օգնում է ծնողին՝ ընդունել զգայական 
ծանրաբեռնվածությունը, հաղթահարել վախը, մեղքի 
զգացումը և ձևավորել դրական վերաբերմունք երեխայի 
նկատմամբ։ 

 Վարքային և հաղորդակցական ուղեցույցներ – 
Ծնողներին փոխանցվում են գործնական հմտություններ՝ 
երեխայի վարքն ու արձագանքները հասկանալու, շփման 
ձևերն ուժեղացնելու և կոնֆլիկտները նվազեցնելու համար։ 

 Ինքնօգնության և ծնողական համագործակցության 
խթանում – Խրախուսվում է ծնողների միջև փորձի 
փոխանակումը, փոխաջակցող խմբերի ձևավորումը, 
մասնագետների հետ բաց հաղորդակցությունը։ 

ԳՈՐԾՆԱԿԱՆ ԽՈՐՀՈՒՐԴՆԵՐ ԵՎ ՎԱՐԺՈՒԹՅՈՒՆՆԵՐ 
ԾՆՈՂՆԵՐԻ ՀԱՄԱՐ 

Հարցեր երեխայի ունակությունները վերլուծելու համար 
Երեխայի զարգացման ընթացքը հասկանալու համար ծնողը 

կարող է ժամանակ առ ժամանակ փորձել պատասխանել 
հետևյալ հարցերին. 

 Ի՞նչն է երեխան անում ինքնուրույն (սնվել, հագնվել, 
խաղալ)։ 

 Ինչպիսի՞ն է երեխայի արձագանքը ձայնային և 
տեսողական ազդակներին։ 

 Կարո՞ղ է արդյոք ուշադրությունը պահել որևէ առարկայի 
կամ մարդու վրա գոնե մի քանի վայրկյան։ 

 Ի՞նչ իրավիճակներում է երեխան արձագանքում ժպիտով, 
հաճույքով։ 

 Ունի՞ վարքի կրկնվող դրսևորումներ, որոնք դժվարացնում 
են շփումը։ 

Այս հարցերին պատասխանելով՝ ծնողը կսկսի ճանաչել ոչ 
միայն երեխայի սահմանափակումները, այլև նրա փոքր, բայց 
կարևոր կարողությունները։ 

«Ինձ տես, ինձ սիրիր»․ շփման խորացման վարժություններ 
 
Խաղ «Հայելի» 

Նստեք երեխայի դիմաց նրա աչքերի մակարդակում։ Սկսեք 
ընդօրինակել երեխայի շարժումները, օրինակ՝ ձեռքերը վեր 
բարձրացնելը, գլուխը թեքելը։ Դա ամրացնում է փոխադարձ 
կապը։ 

 
«Անունով կանչելը» 

Օրական մի քանի անգամ երեխային դիմեք անունով, մեղմ, 
դանդաղ տոնով։ Երբ արձագանքի, թեթև հպվեք ուսին կամ 
ձեռքին՝ վերհաստատելով կապը։ 

 
«Հաջողության պահերի գրանցում» 

Գրանցեք յուրաքանչյուր փոքր ձեռքբերում։ Օրինակ՝ «Այսօր 
ժպտաց, երբ մոտեցա», «Նստեց առանց օգնության»։ Այդ 
գրառումները կօգնեն ծնողի տոկունության բարձրացմանը, 
հուսահատության բացառմանը։ 
 
Ծնողի ինքնօգնություն 

 Ամեն օր գտեք գոնե 10 րոպե միայն ձեզ համար՝ 
ընթերցանություն, հանգիստ երաժշտություն, զբոսանք։ 

 Խոսեք նման փորձառություն ունեցող ծնողի/ծնողների 
հետ. մի զանգը կարող է թեթևացնել հուզական 
ծանրաբեռնվածությունը։ 

 Հիշեցրեք ձեզ՝ դուք երեխայի համար լավագույնն եք․ 
նույնիսկ եթե ամեն ինչ չգիտեք, դուք արդեն անում եք մեծ 
բան։ 

 
Աջակցության թիմի ձևավորում  
(մասնագետներ, կազմակերպություններ) 

Երեխայի աճն ու զարգացումը առավել արդյունավետ են, երբ 
ծնողները միայնակ չեն գործում, այլ ունեն հստակ ձևավորված 
աջակցության համակարգ։ Այդ համակարգը պետք է ներառի 
տարբեր ոլորտների մասնագետների ու շահագրգիռ 
կառույցների, որոնք կարող են ծնողներին տրամադրել 
անհրաժեշտ աջակցություն թե՛ գործնական, թե՛ հոգեբանական 
առումով (Buthelezi, S., & Mawila, D. 2024; Smith, A., & Jones, B. 
2025)։ 

 
 Ինչի՞ համար է անհրաժեշտ աջակցության թիմը 

Երեխայի խնամքը, դաստիարակությունն ու զարգացումը 
պահանջում են բազմաշերտ մոտեցում։ Միայն բժշկական կամ 
միայն հոգեբանական մոտեցումները բավարար չեն։ 
Հետևաբար, տարբեր մասնագետների համադրված 
աշխատանքը թույլ է տալիս․ 

 որոշել երեխայի զարգացման իրական մակարդակը, 
 իրականացնել ճիշտ ախտորոշում և մշտադիտարկում, 
 կազմել անհատական զարգացման ծրագիր, 
 ձեռք բերել ուղեցույցներ տնային պայմաններում երեխայի 

հետ աշխատանք իրականացնելու համար։ 

Ովքե՞ր պետք է լինեն աջակցության թիմում 
Աջակցության թիմի կազմը կարող է յուրաքանչյուր դեպքում 

տարբեր լինել՝ կախված երեխայի կարիքներից ու շրջակա 
պայմաններից, սակայն սովորաբար նրանում ընդգրկված են․ 

 հատուկ մանկավարժ՝ անհատական ուսուցման և 
աջակցության կազմակերպման համար, 

 լոգոպեդ՝ խոսքի զարգացման խթանման և 
խանգարումների շտկման համար, 

 մանկական հոգեբան՝ երեխայի և ընտանիքի 
հոգեբանական աջակցության համար, 

 սոցիալական աշխատող՝ ընտանիքի սոցիալական 
իրավունքների և հնարավորությունների մասին 
իրազեկման և աջակցող ծառայությունների ապահովման 
համար։ 

 
Որտեղի՞ց սկսել աջակցության թիմի ձևավորումը 

 Դիմել տարածքային մանկավարժահոգեբանական 
աջակցության կենտրոններ, 

 իրազեկվել քաղաքում կամ մարզում գործող 
վերականգնողական կենտրոնների մասին, 

 դիմել պոլիկլինիկայի մասնագետներին՝ ուղեգրեր և 
խորհրդատվություններ ստանալու նպատակով, 

 օգտվել հասարակական կազմակերպությունների (օրինակ՝ 
հաշմանդամություն ունեցող անձանց աջակցող ՀԿ-ներ) 
առաջարկած ծրագրերից, 

 մասնակցել ծնողական խմբերի ու համայնքային 
հանդիպումների՝ փորձի փոխանակման համար (Սվաջյան 
Ա., Ազատյան Թ., Բաբայան Լ. և ուրիշներ, 2023)։ 

 
Ինչպե՞ս ապահովել արդյունավետ համագործակցություն 

 Մշտական կապ պահպանել բոլոր մասնագետների հետ, 
 կիսվել երեխայի մասին ամբողջական տեղեկատվությամբ, 
 մասնակցել բոլոր քննարկումներին կամ 

վերլուծություններին, 
 կազմել միասնական զարգացման ծրագիր՝ մասնակցելով 

դրա ձևավորմանը, 
 չկաշկանդվել հարցեր տալիս և աջակցություն խնդրելիս։ 

 
Հիշեք՝ դուք նույնպես թիմի անդամ եք 

Ծնողը երեխայի կյանքում ամենամոտ մարդն է։ Ձեր 
դիտարկումներն ու ակտիվ մասնակցությունը որոշիչ դեր ունեն։ 
Ձեր վստահությունը մասնագետների հանդեպ ու 
մասնագիտական խստապահանջությունը համատեղ կարող են 
ձևավորել առավել արդյունավետ աջակցություն ձեր երեխայի 
համար։ 

ՕՐԻՆԱԿԵԼԻ ՀԱՂՈՐԴԱԿՑՈՒԹՅՈՒՆ ԵՐԵԽԱՅԻ ՀԵՏ 

Հաղորդակցումը ամենակարևոր գործոնն է երեխայի 
զարգացման համար, հատկապես եթե նա ունի մտավոր 
զարգացման (3-րդ և 4-րդ աստիճան) խանգարումներ: Ճիշտ և 
զգայուն հաղորդակցությունը կարող է երեխային օգնել 
արտահայտել իր ցանկությունները, նվազեցնել դեպրեսիվ 
վիճակները, և խթանել սոցիալական և ճանաչողական 
զարգացումը: 

 
Հաղորդակցման սկզբունքներ 

 Համբերություն և ուշադրություն։ Հաղորդակցվելիս պետք 
է պահպանել հանգստություն, բաց լինել երեխայի շփման 
փորձերին, անկախ նրանից, թե որքան դանդաղ կամ ոչ 
հստակ է նա հաղորդակցվում։ 

 Պարզ և միանշանակ խոսք։ Օգտագործեք կարճ և պարզ 
նախադասություններ՝ մեկ միտք արտահայտելու համար։ 
Օրինակ, «Դու ջո՞ւր ես ուզում», ոչ թե «Ջուր ե՞ս ուզում, թե՞ 
հյութ»։ 

 Մարմնի լեզվի և ձայնի ներդաշնակություն։ Մարմնի 
լեզուն, դեմքի արտահայտությունը, ձայնի տոնայնությունը 
պետք է համահունչ լինեն խոսքին։ Օրինակ՝ ժպիտը պետք 
է ուղեկցի հիացմունք արտահայտող բառերին (Dubois, M., 
& Martin, C. 2023; Staunton, E., Kehoe, C., & Sharkey, L. 
2023).։ 

Օրինակներ 
 Եթե երեխան ցանկանում է խաղալ, ժպիտով և ձեռքը 

շոյելով առաջարկեք. «Գնանք խաղալիքների մոտ»։ 
 Եթե երեխան ձգտում է արտահայտել իր պահանջները, 

օրինակ՝ ցույց է տալիս շշի կափարիչը, կարող եք ասել՝ «Դու 
ուզում ես ջուր խմել»: 

Վարժություններ 
 Ակտիվ լսում։ Խրախուսեք երեխային՝ արտահայտվել 

խոսքով կամ ժեստով, և վերապատկերավորեք նրա 
ցանկությունը՝ «Դու ասում ես՝ խաղալ»: 

 Երկխոսության մոդելավորում։ Ձայնային և ոչ վերբալ 
ազդանշաններով վերարտադրեք երեխայի հույզերը՝ 
ժպիտ, հպում, ժեստեր, և արձագանքեք դրանց։ 

 Ազատ հաղորդակցություն։ Ամեն օր 5-10 րոպե 
հատկացրեք միայն երեխայի հետ հաղորդակցությանը՝ 
նվիրելով նրան ամբողջ ուշադրությունն ու ժամանակը։ 

 
Ոչ վերբալ և պարզ հաղորդակցական մեթոդներ 

Մտավոր խանգարումներ ունեցող երեխաների մոտ վերբալ 
խոսքը կարող է շատ սահմանափակ լինել կամ բացակայել 
ընդհանրապես, ուստի շատ կարևոր է ոչ վերբալ 
հաղորդակցությունը զարգացնելը։ 

 
Հաղորդակցման տարբերակներ 

 Պատկերների և նշանների օգտագործում։ Կարելի է 
ստեղծել պարզ հաղորդակցման քարտեր հիմնական 
բառերի պատկերներով՝ ջուր, ուտելիք, խաղալիք, քնել, և 

սովորեցնել երեխային դրանք ցույց տալ՝ իր ցանկությունը 
հայտնելու համար։ 

 Ժեստեր և մարմնի շարժումներ։ Որոշ պարզ ժեստեր, 
օրինակ՝ ձեռքը թափահարելը, գլխի որոշակի շարժումը, 
կարող են դառնալ երեխայի հաղորդակցման օժանդակ 
գործիք։ 

 Մարմնի լեզու և դեմքի արտահայտություններ։ Երեխային 
սովորեցրեք ճանաչել և արտահայտել հիմնական հույզերը՝ 
ուրախություն, տխրություն, զայրույթ։ 

 
Օրինակներ 

 Եթե երեխան ծարավ է և ցույց է տալիս ջրամանի կամ շշի 
կափարիչը կամ ջրի պատկեր, կարելի է հասկանալ և ջուր 
առաջարկել։ 

 Երբ երեխան դժգոհ է, կարող է դա արտահայտել գլուխը 
տարուբերելով կամ դեմքը ծամածռելով։ 

 
Վարժություններ 

 Հաղորդակցման քարտերի խաղ։ Պատրաստեք 
քարտեր տարբեր պատկերներով և օգնեք երեխային 
ընտրել այն քարտը, որն արտահայտում է իր 
ցանկությունը։ 

 Ժեստերի և արտահայտությունների կրկնություն։ 
Միացրեք երաժշտությունը կամ պատմեք փոքրիկ 
պատմություն՝ օգտագործելով տարբեր ժեստեր, և 
խրախուսեք երեխային կրկնել դրանք։ 

 Հույզերի ճանաչում։ Հայացքներով կամ նկարի 
օգնությամբ երեխային ներկայացրեք տարբեր հույզեր և 
հարցրեք, թե ինչ է արտահայտված։ 

 
Հաղորդակցման խթանում խաղի միջոցով 

Խաղը ոչ միայն ուրախություն է, այլև կարևոր ուսուցողական 
և սոցիալական գործիք՝ երեխայի խոսքի և շփման 
հմտությունները զարգացնելու համար։ 

 
Խաղի սկզբունքներ 

 Ընտրեք խաղեր, որոնք խթանում են փոխգործակցությունը՝ 
խաղալու և փոխանակելու հմտությունները։ 

 Խաղի ընթացքում աջակցեք երեխային՝ ուղղորդելով նրան 
արտահայտել ցանկությունները, պահանջները։ 

 Հետևեք երեխայի տեմպին և մի հրահրեք նրան անել 
ավելին, քան կարող է։ 

 
Օրինակելի խաղեր 

 Խաղ, որտեղ մասնակիցները հերթով միմյանց են 
փոխանցում առարկան։ Սա զարգացնում է հերթափոխի 
ըմբռնումը։ 

 Նպատակային խաղեր՝ խաղալիքների կիրառման 
միջոցով պատմել պատմություն․ երեխան կարող է 
մասնակցել՝ պատմելով կամ ցուցադրելով որոշակի 
գործողություններ։ 

Վարժություններ 
 Շնորհակալության խաղ։ Խաղի ընթացքում 

մասնակիցները հերթով արտահայտում են իրենց 
գոհունակությունը կամ կարիքը։ 

 Կատարողական խաղեր։ Օգնեք երեխային կատարել 
որոշակի գործողություններ, օրինակ՝ հավաքել 
կոնստրուկտոր, և հարցրեք՝ «Ի՞նչ ես անում հիմա»։ 

 
Արդյունավետ արձագանք երեխայի պահանջներին 

Երեխայի հաղորդակցությունը պահանջում է ակտիվ 
արձագանք, որը խթանում է նրա փորձերը և զարգացնում 
ինքնավստահությունը։ 
 
Արձագանքման սկզբունքներ 

 Ամբողջական ուշադրություն։ Երեխայի հաղորդակցվելու 
փորձերը գնահատեք լուռ լսելով, աչքերով կապ 
հաստատելով։ 

 Բանավոր խրախուսում։ Օգտագործեք խրախուսող և 
դրական արտահայտություններ՝ «Գիտեմ, որ ուզում ես 
խաղալ», «Շատ լավ արտահայտեցիր»։ 

 Հստակ սահմաններ։ Միաժամանակ սահմանեք պարզ և 
հետևողական կանոններ, որոնք ստեղծում են 
անվտանգության զգացողություն։ 

Օրինակներ 
 Եթե երեխան հետաքրքրություն է ցուցաբերում ինչ-որ 

առարկայի նկատմամբ, խրախուսեք, օրինակ՝ 
պատասխանեք՝ «Այո, դա քո սիրելի խաղալիքն է»։ 

 Եթե երեխան արտահայտում է դժգոհություն, 
արձագանքեք՝ «Տեսնում եմ, որ բարկացած ես, ուզո՞ւմ ես՝ 
օգնեմ»։ 
 

Վարժություններ 
 Հույզերի արտահայտում։ Խրախուսեք երեխային 

արտահայտել իր հույզերը՝ օգտագործելով բառեր կամ 
ժեստեր, և ընդունեք դրանք առանց քննադատության։ 

 Խրախուսման ռեժիմ։ Ստեղծեք «խրախուսման շղթա» 
ամեն անգամ, երբ երեխան ճիշտ է հաղորդակցվում։ Նրան 
գովեք կամ պարգևատրեք։ 

 Սահմանների ստեղծում։ Մոդելավորեք իրավիճակներ, 
որտեղ երեխային ցույց եք տալիս, թե ինչպես կարելի է 
արտահայտել «ոչ», «ոչ հիմա», «հետո»։ 

 
 

ՏԱՆ ԵՎ ՈՒՍՈՒՄՆԱԿԱՆ ՀԱՍՏԱՏՈՒԹՅԱՆ ՄԻՋԱՎԱՅՐԻ 
ՀԱՐՄԱՐԵՑՈՒՄ 

Միջավայրը մեծ ազդեցություն է ունենում երեխայի 
զարգացման վրա, այդ պատճառով կարևոր է ապահովել 
անվտանգ, հարմարավետ և խթանող միջավայր։ 

Անվտանգություն և հարմարավետություն 

 Անվտանգ միջավայր, որը բացառում է սայթաքող 
մակերեսները և վտանգավոր առարկաները։ 

 Հարմարավետ տեղեր՝ երեխային հասանելի փոքր 
աթոռներ, խոզանակներ և խաղալիքներ։ 

 Հանգիստը և կենտրոնացումը խթանող մթնոլորտ։ 
 

Զարգացնող խաղալիքներ և նյութեր 
 Խաղալիքներ, որոնք զարգացնում են մանր և մեծ 

շարժունակությունը, օրինակ՝ կոնստրուկտորներ, 
փազլներ, զգայական տարբեր նյութեր ու առարկաներ։ 

 Գործնական նյութեր՝ գունավոր գրիչներ, մոդելավորող 
խավաքաղեր, որոնք օգնում են զարգացնել ձեռքի 
շարժունակությունը։ 

 
Օրինաչափ առօրյա ռեժիմ 

 Մշակեք առօրյա գործողությունների հերթականություն՝ 
սնունդ, խաղ, ուսում, հանգիստ։ 

 Օգտագործեք «ռեժիմի պլան» լուսանկարներով կամ 
քարտերով, որպեսզի երեխային հեշտությամբ հասկանալի 
լինի հաջորդող քայլը։ 

 Վստահություն ստեղծեք՝ պլանավորելով կանխատեսելի 
անցումներ և բացատրելով երեխային, թե ինչու է 
կատարվում տվյալ քայլը։ 

ԶԱՐԳԱՑՄԱՆՆ ՕԺԱՆԴԱԿՈՂ ԳՈՐԾՈՂՈՒԹՅՈՒՆՆԵՐ 

Մտավոր զարգացման խանգարումներ ունեցող երեխաների 
ուսուցման հաջողություն ապահովելու համար անհրաժեշտ է 
բազմակողմանի մոտեցում, որը միավորում է ֆիզիկական, 
ճանաչողական, զգայական և սոցիալական զարգացման 
տարրերը։ 
 
Զարգացմանն օժանդակող հիմնական ձևեր 

 Բազմաչափ մոտեցում․ ուսուցումն ու զարգացումը պետք է 
ներառեն խաղային, զգայական, շարժողական և խոսքային 
պարապմունքներ։ 

 Անհատականացված պլանավորում՝ հաշվի առնելով 
երեխայի ունակություններն ու հետաքրքրությունները։ 

 Կրկնություն և ամրապնդում․ գործողությունները 
պարբերաբար կրկնելը օգնում է ամրապնդել 
հմտություններն ու ներգրավել դրանք կայուն հիշողության 
մեջ։ 

 Զգայական ինտեգրում՝ խոզանակներով նկարչություն 
(խոզանակներով պատկերներ նկարելը), ծանոթացում 
տարբեր մակերևույթների։ 

 Շարժողական զարգացում՝ ձեռքի մանր մոտորիկայի 
զարգացմանն ուղղված վարժություններ՝ գրիչը բռնելու, 
կտորները կտրելու, փոքր կոնստրուկտոր հավաքելու 
հմտություններ։ 

 Խոսքի զարգացման խթանում՝ բառապաշարի համալրում, 
պարզ հարցերի կրկնություն, բանաստեղծությունների 
ուսուցում։ 

 
Հատուկ ուսուցողական նյութերի կիրառություն 

Հատուկ ուսուցողական նյութերը օգնում են երեխային ավելի 
հասկանալով յուրացնել նոր գիտելիքներ և հմտություններ: 

 
Ընտրության սկզբունքներ 

Նյութերը պետք է ընտրել այնպես, որ․ 
 լինեն պարզ, գունավոր և համեմատաբար մեծ՝ հեշտ 

կիրառելիություն ապահովելու համար, 
 խթանեն ակտիվ ներգրավվածություն և զարգացնեն 

հուզական կապ, 
 զարգացնեն տարբեր հմտություններ՝ կարդալ, գրել, 

հաշվել, ուշադրությունը կենտրոնացնել։ 
 
Օրինակներ 

 Հաղորդակցման քարտեր և պիկտոգրամներ՝ 
ցանկությունները և պահանջներն արտահայտելու համար։ 

 Ուրվագծային գրքեր և խաղալիքներ՝ շոշափողական 
զգայունության զարգացման համար։ 

 Խելացի կոնստրուկտորներ՝ տրամաբանության և ձեռքի 
մոտորիկայի զարգացման համար։ 

 Հաշվելու համար նախատեսված պարագաներ՝ խոշոր 
թվեր, տեսողական և ձայնային ազդանշաններով 
գնդիկներ։ 

Նպատակաուղղված գործունեության ձևավորում 
Նպատակաուղղված գործունեությունը միտված է կոնկրետ 

հմտությունների զարգացմանը հստակ նպատակներով և 
հետևողականությամբ։ 

 Նպատակները պետք է լինեն հստակ և հասկանալի, 
օրինակ՝ զարգացնել ձեռքի մանր շարժումները՝ 
մոտորիկան, կամ սովորեցնել պարզ բառեր արտահայտել։ 

 Գործունեությունը պետք է լինի կարճ, հետաքրքիր և 
բազմազան՝ տարբեր մոտեցումներով։ 

 Հարկ է խրախուսել երեխային նկատելու և ճանաչելու իր 
հաջողությունները։ 

 
Օրինակներ 

 Ձեռքի մանր մոտորիկայի զարգացում, օրինակ՝ գնդիկները 
տեղավորել փոքր բանկայի մեջ կամ կոնստրուկտորից 
հավաքել փչակ։ 

 Հարց ու պատասխան պարզ թեմաների շուրջ՝ խոսքի 
զարգացման նպատակով․ «Ի՞նչ է սա», «Ո՞ւմ է դա պետք» 
և այլն։ 

 Սոցիալական հմտությունների ձևավորում (հերթով 
խաղալուն ուղղված վարժություններ) կամ հույզերի 
արտահայտման ուսուցում։ 

 
Վարժություններ 

 «Բաժակների տեղադրում»։ Երեխային տվեք տարբեր 
չափի և ձևի բաժակներ, խնդրեք փոքր բաժակը 
տեղավորել մեծի մեջ։ 

 Բառապաշարի զարգացում։ Խաղացեք «Ի՞նչ կա արկղում»։ 
 Շարժողական խաղեր։ օրինակ՝ «Գիշեր-ցերեկ», խաղեր 

գնդակով՝ երեխայի ֆիզիկական ակտիվությունը խթանելու 
նպատակով։ 

 
ԾՆՈՂԱԿԱՆ ԻՆՔՆԱԶԱՐԳԱՑՈՒՄ ԵՎ ԱՋԱԿՑՈՒԹՅԱՆ 

ԽՄԲԵՐ 

Մտավոր զարգացման խանգարումներ ունեցող երեխայի ծնող 
լինելը հաճախ զուգորդվում է հուզազգայական 
ծանրաբեռնվածությամբ՝ սթրես, հոգնածություն, անորոշություն, 
գերզգայունություն։ Աջակցության խմբերը ապահովում են 
անվտանգ միջավայր ծնողների համար, որտեղ նրանք կարող են` 

 խոսել իրենց զգացողությունների մասին, 
 կիսվել դժվարություններով և հաջողություններով, 
 ստանալ հոգեբանական աջակցություն։  

Ծնողները հաճախ իրենց զգում են հասարակությունից 
մեկուսացված, երբ չեն կարողանում հասկանալ կամ բացատրել 
իրենց ապրումները։ Աջակցության խմբերը ստեղծում են 
համայնքային շրջանակ, որտեղ նմանատիպ փորձ ունեցող 
մարդիկ աջակցում են միմյանց՝ 

 լսելով, 
 հասկանալով, 
 սեփական փորձի վրա հիմնված խորհուրդներով։ 

 
Գիտելիքի ու հմտությունների կուտակում 

Ծնողական խմբերը հնարավորություն են տալիս՝ 

 դասախոսություններ լսել, խորհրդատվություններ ստանալ 
մասնագետների կողմից, 

 մասնակցել վերապատրաստումների, 
 ծանոթանալ կրթական նորագույն մեթոդներին և 

տեխնիկաներին, 
 սովորել ճիշտ արձագանքել երեխայի վարքագծին, 
 կիրառել հարմարեցված ուսուցողական և զարգացնող 

մոտեցումներ։ 
 
Մասնագիտական աջակցություն և ռեսուրսների 
հասանելիություն 

Ծնողները ձեռք են բերում տեղեկություններ հետևյալ 
ոլորտների վերաբերյալ․ 

 կրթական և սոցիալական ծրագրեր, 
 բուժօգնության և վերականգնողական կենտրոններ, 
 իրավունքներ կրթության, սոցիալական ապահովման, 

առողջապահության ոլորտներում, 
 աջակցություն ստանալու նպատակով համապատասխան 

մարմիններին դիմելու ընթացակարգեր։ 
 
Հնարավոր ծրագրեր, կազմակերպություններ և հարթակներ  

 Ոլորտում գործում են հասարակական 
կազմակերպություններ, որոնք հաճախ իրականացնում են 
մանկավարժահոգեբանական խորհրդատվություններ, 
վերապատրաստումներ, խմբային սեմինարներ, 
հանդիպումներ ծնողների համար։  

Պետական ծառայություններ և ծրագրեր 
 Մարզային և համայնքային սոցիալական 

ծառայությունները ապահովում են անհատական 
աջակցություն, իրավաբանական խորհրդատվություն, 
ֆինանսական օժանդակություն։ 

 Կրթական կառույցների հետ համագործակցելով՝ նրանք 
առաջարկում են հատուկ ծրագրեր և հարմարեցված 
ուսուցում։ 

 
Առցանց հարթակներ և համայնքներ 

 Տարբեր առցանց հարթակներում, սոցիալական 
ցանցերում, թելեգրամյան ալիքներով ծնողները կիսվում են 
իրենց փորձով, ստանում առցանց խորհրդատվություն, 
մասնակցում վեբինարների, օրինակ՝ առցանց խմբերում, 
մտավոր զարգացման խանգարում ունեցող ծնողների 
համայնքներում և այլն։ 
 

Հատուկ ծրագրեր և վերապատրաստումներ 
 Մասնագիտացված կազմակերպություններն 

իրականացնում են սեմինարներ հատուկ թեմաներով՝ լեզվի 
զարգացում, սոցիալական հմտություններ, 
ինքնուրույնության խթանում, վարքային խնդիրների 
կարգավորում և այլն։ 
 

Իրավունքներ և հնարավորություններ 
Ծնողները պետք է տեղեկացված լինեն իրենց և իրենց 

երեխաների՝ 

 կրթության իրավունքի, 
 տրամադրվող սոցիալական աջակցության և 

արտոնությունների, 
 առողջապահական ծառայությունների, 
 աշխատաշուկայի և աշխատանքային իրավունքների 

վերաբերյալ։ 
 

Օրինակներ 
 Մտավոր զարգացման խանգարում ունեցող երեխաները 

ունեն կրթության հատուկ իրավունքներ, որոնք 
երաշխավորվում են պետական օրենքներով և միջազգային 
կոնվենցիաներով։ 

 Ծնողները կարող են դիմել համապատասխան 
մարմիններին սոցիալական աջակցության ծրագրերից, 
երեխաների համար նախատեսված սոցիալական 
ծառայություններից օգտվելու և օգնականների 
տրամադրման համար։ 

 Կարևոր է տեղեկացված լինել նաև հարկերից ազատվելու, 
աշխատանքի հնարավորության վերաբերյալ օրենքների 
մասին։ 

 Խորհուրդ է տրվում ծնողներին աջակցության 
համակարգում ներգրավել իրավաբանների կամ 
իրավապաշտպան կազմակերպությունների՝ երեխաների և 
ընտանիքների իրավունքների պաշտպանությունն 
ապահովելու նպատակով։ 

 Աջակցության խմբերում կարող են կազմակերպվել 
իրավաբանական խորհրդատվություններ և դասընթացներ։ 

Ծնողական ինքնազարգացման ռազմավարություններ 
 Մասնագիտական գրականության, հոդվածների 

ընթերցում, 
 մասնակցություն սեմինարների, դասընթացների, 

խորհրդատվությունների։ 
 
Հմտությունների զարգացում 

 Ուսումնասիրել երեխայի հետ արդյունավետ 
հաղորդակցման մոտեցումները, խթանել 
ինքնուրույնությունը, սոցիալականացման հմտությունների 
զարգացումը, 

 կիրառել մանկավարժահոգեբանական տեխնիկաներ 
դաստիարակության գործընթացում, 

 պահպանել հուզական կայունություն,  
 հոգալ մտավոր և ֆիզիկական հանգստի մասին, 

մոդելավորել դրական մտածողություն, 
 պահպանել լավ հարաբերություններ ընտանիքի և 

մտերիմների հետ։ 
 
Հետադարձ կապի ընդունում և փոխօգնություն 

 Խմբերում ակտիվ մասնակցություն ունենալ, օգնել 
մյուսներին սովորել իրենց փորձից։ 

Ծնողական ինքնազարգացումը և աջակցության խմբերը 
կարևոր գործոններ են՝ 

 անհրաժեշտ գիտելիքներ, հմտություններ և հոգեբանական 
աջակցություն տրամադրելու, 

 երեխաների առողջ և ամբողջական զարգացմանը 
նպաստելու, 

 ծնողների և մասնագետների ռեսուրսները համադրելու և 
ընտանիքների կարողությունները զարգացնելու 
գործընթացներում։ 

Մտավոր զարգացման խանգարումներ ունեցող երեխայի 
դաստիարակության և աջակցման գործընթացը բավականին 
բարդ, բայց նաև լիարժեք հնարավորությունների ուղի է։ Այս 
մեթոդական ձեռնարկի նպատակն է օգնել ծնողներին՝ 
տրամադրելով հստակ ուղեցույցներ, գործնական հմտություններ 
և հոգեբանական աջակցություն՝ առավել լավ հասկանալու իրենց 
երեխայի կարիքները, հնարավորություններն ու զարգացման 
ուղիները։ 

Երեխայի զարգացումը չի կարող դիտարկվել միայն ծնողի 
կամ մեկ մասնագետի ջանքերով։ Այն պահանջում է 
համակարգային մոտեցում, որտեղ երեխայի բարօրության 
համար համագործակցում են՝ 

 ընտանիքը, 
 մասնագետները, 
 կրթական հաստատությունները, 
 համայնքային կառույցները։ 
Իհարկե, այս գործընթացում առանցքային դերը ծնողներինն 

է։ Նրանց վստահությունը սեփական ուժերի, գիտելիքների, 
աջակցության համակարգի և, ամենակարևորը՝ երեխայի 
նկատմամբ վերջինիս զարգացման հիմնական շարժիչ ուժն է։ 

